
L’Ungaria tranter alliads e fragliuns
In pievel dividì

DA GUIU SOBIELA-CAANITZ

■ L’affluenza dals Cosovars che la
soldatesca serba ha bandischà da lur
patria palesa mintga di ch’ils dus sta-
dis limitrofs, l’Albania e la Macedonia,
n’han anc betg chattà lur ballantscha
interiura suenter decennis da commu-
nissem.  Cun la Serbia cunfinan dentant
plis auters pajais emancipads da lezza op-
pressiun. In d’els, l’Ungaria, entamez
l’Europa, appartegna oramai a quella Or-
ganisaziun dal contract da l’Atlantic
nord (OCAN, per englais NATO) che sa
sfadia da sfurzar la Jugoslavia da schane-
giar ils Cosovars. 

Ina regenza nova e giuvna
Da l’Ungaria aud’ins pauc. Ins han gia
emblidà che l’elecziun da ses parlament
en matg 1998 ha miss sutsura la reparti-
ziun dals sezs e surdà il guvern da desch
milliuns umans ad in’equipa nova. Las
cifras èn cleras: Partida socialista 134
(–5), Lia da democrats libers 24 (–46),
però Lia dals giuvens democrats 148
(+128) e la partida dals purs pitschens 48
(+22). Las dus victuras han pia furmà la
regenza; ses schef Victor Orbàn, naschì
dal 1963, è da  la generaziun da nossa
cussegliera federala Ruth Metzler, e quai
en in stadi limitrof da la dictatura euro-
peica la pli sanguinusa.

300 000 ostagis en la Serbia
Il dictatur serb ha passa 300 000 ostagis
ungarais en la Voivodina. Lezs furman la
segunda gronda minoritad etnica da la
Jugoslavia, suenter l’albanaisa ed avant ils
muslims slavs dal Sandschac (regiun da
Novi Pazar). In manader da quels Unga-
rais, Jószef Kasza,  ha gist reproschà ad
Orbán sia solidaritad cun igls alliads da
l’OCAN encunter la Jugoslavia. Kasza
planscha ch’Orbán "unfreschia ils Unga-
rais da la Voivodina ed als surlaschia a lur
destin d’ostagis" ("NZZ" dals 10 d’a-
vrigl). Orbán ha replitgà ch’el enclegia la
situaziun ordvart difficila da lezza mino-
ritad. Quai constat; l’aviaziun ungaraisa
na fa betg part da las attatgas encunter la
Jugoslavia.

Ils  lioms cun tschels Ungarais
L’Ungaria sto resguardar er autras mino-

ritads limitrofas. Ella vegn ad esser in
dals emprims pajais antruras commu-
nists ch’adereschan a l’UE. Dentant
vegn in sectur delicat a chaschunar ten-
siuns tranter l’integraziun europeica da
l’Ungaria e sia solidaritad cun quels
"fragliuns" che ston anc spetgar pli ditg.
L’adesiun d’in pajais al spazi da traffic li-
ber da las persunas, l’uscheditg spazi da
Schengen, premetta che lez pajais pre-
tendia in visum dals vaschins da tschels
stadis.

Però l’Ungaria vul promover ils ba-
rats cun il milliun e mez Ungarais en la
Rumenia,  il mez milliun en la Slovachia
ed ils var 200 000 en l’Ucraina. Ils Un-
garais d’ordaifer l’Ungaria profitan da
las instituziuns spiertalas dal pajais. I na
sa tracta be dal linguatg. Els èn tradiziu-
nalmain catolics u refurmads, entant
che la Rumenia, la Serbia e l’Ucraina ap-
partegnan per la pli gronda part a la cri-
stianadad da l’ost. L’uniun "Glaube in
der 2. Welt" (Zollikon) gida l’Academia
teologica refurmada da Sárospatak, en
l’Ungaria dal nordost, a dar stipendis a
students d’omaduas schlattainas or da la
Rumenia, la Slovachia e l’Ucraina.

In patg stgaffescha minoritads
Pir il patg da Trianon (1920) ha stgaffì ils
cunfins che spartan oramai l’Ungaria da
lezzas cuminanzas. Ils victurs da l’em-
prima guerra mundiala han sa servids
senza retegnientschas, senza dumandar
l’opiniun da la glieud pertutgada. Milli-
uns Ungarais èn vegnids attribuids navi-
das a stadis centralisads da tip franzos che
faschevan tut il pussaivel per assimilar
minoritads, numnadamain la Rumenia,
la Tschecoslovachia ed il Stadi dals Serbs,
Croats e Slovens, "battegià" Jugoslavia
dal 1929. Il contract da Paris ha con-
firmà dal 1947 ils cunfins da 1920; be la
Tschecoslovachia ha regalà ses piz da l’ost
a l’Uniun sovietica ch’è pia vegnida li-
mitrofa da l’Ungaria. Tut questas terras e
cuntradas han lura stuì endirar il viertgel
da plum communist per passa quaranta
onns. Suenter ha la democrazia triumfà
en l’Ungaria dal 1989, entant che
l’Ucraina e la Slovachia èn vegnidas inde-
pendentas dal 1991 resp. 1993. En
quests davos dus pajais occupa la minori-
tad ina lunga sdrima da cunfin che tan-
scha da Mucatschevo/Munkács fin en la
regiun da Bratislava/Pozsony, la chapitala

antruras da l’Ungaria ed oz da la Slova-
chia. Dapi l’atun 1998 sa calma plaun a
plaun la situaziun politica ed economica
da quest davos pajais; quai po be meglie-
rar la sort da sia cuminanza ungaraisa. 

La patria da Bartók
Ils gronds segns da dumonda han num
Jugoslavia e Rumenia. Ils Ungarais da la
Voivodina teman ch’il dictatur serb als
sforzia d’abandunar lur patria. Quai na
ston temair quels da la Rumenia; lezs
vegnan però a stuair lutgar sin terren po-
litic per pudair surviver sco cuminanza
culturala.  Questa pon ins parter en trais
gruppas. La principala (bunamain in
milliun olmas) furma la majoritad en dus
districts orientals da la Transilvania al pe
da las Carpatas, enturn ils curs superiurs
dals flums Olt e Maros/Mures. Lura vegn
ina sdrima sper il cunfin cun l’Ucraina e
l’Ungaria, enturn la citad da Satu
Mare/Szatmárnémeti. Plinavant viva ina
diaspora ungaraisa en pliras cuntradas,
cunzunt quellas cha faschevan part da
l’Ungaria fin dal 1920, sco il Banat, sper
il cunfin serb, la patria dal genial cumpo-
nist Béla Bartók  (1881-1945), ed il rest
da la Transilvania, nua ch’ina quarta part
dals 330’000  umans a Cluj Napoca/Ko-
lozsvár è da linguatg ungarais; là è naschi
dal 1944  János Martonyi,  oz il minister
da l’Ungaria per l’exteriur. Gist ils Unga-
rais dal Banat han miss ad ir la revolu-
ziun da 1989 che ha manà a fin la terrur
communista.

Las duas Rumenias
Èn ils Rumens insumma pronts da ren-
conuscher en lur stadi ina cuminanza sco
l’ungaraisa, cun tradiziuns linguisticas,
religiusas e spiertalas evidentamain diffe-
rentas? Las elecziuns presidenzialas e le-
gislativas da 1996 han palesà ch’i dat
duas Rumenias. Guadagnà ha la Con-
venziun democratica (CD) da prof. Emil
Constantinescu,  ussa il president dal
stadi, la pli ferma en la Transilvania ed il
Banat, sco er en ils intschess industrials
sper il Mar nair ed al sid da las Carpatas.
La CD vul renovar e sanar l’economia e
manar il pajais vers l’adesiun a l’UE ed a
l’OCAN. La Rumenia arcaica, a l’ost e si-
dost da las Carpatas, ha vuschà per las
partidas populistas e naziunalisticas che

regevan dapi il 1989. Però era la citad da
Cluj Napoca/Kolozsvár ha sa dat avant
onns in president naziunalistic che fa tut
il pussaivel encunter la minoritad unga-
raisa. Ils problems economics engrevgian
la lavur da la regenza rumena; sias fadias
da sanar l’industria displaschan a privile-
giads dal communissem sco ils miniers.
Il pajais n’è anc betg arrivà a la fin dal
tunnel. Constantinescu e lura, sin gia-
visch da lez, la Baselgia ortodoxa rumena
han envidà il papa ad ina visita; el sa tra-
tegna en Rumenia dals 7 enfin als 9 da
matg 1999. Ses viadi na lunsch davent da
la Serbia merita l’attenziun dal public eu-
ropeic.

Punts en l’Europa centrala
L’Ungaria d’avant tschient onns, bler pli
vasta che quella d’oz, n’aveva segir betg
realisà ina convivenza ideala tranter ses
pievels. Lezs pudevan tuttina sa svilup-
par meglier aifer l’Ungaria che quels dals
stadis balcanics. Ils Serbs da la Voivo-
dina per exempel "furmavan la part la
pli progredida da lur entira naziun (...).
La citad da Novi Sad era renumada sco
l’Aten serb e la Voivodina sco la tgina da
l’etnia serba (...). Da lur societad deri-
van plis scripturs famus, schurnalists,
advocats, poets e picturs (...). Il numer
da scolasts primars serbs creschiva
adina: 563 dal 1890, 747 dal 1910" (1).
La principala uniun culturala serba, cun
ina chasa editura, resideva a Novi Sad.
La Voivodina era ina punt tranter l’Un-
garia, pia l’Europa centrala, ed ils Serbs
da la Serbia, la Bosnia, l’Erzegovina ed il
Montenegro. Era l’Ungaria d’oz po da-
ventar ina punt tranter las veteranas da
l’UE e l’OCAN, sco la Germania e l’Ita-
lia, e candidatas cun minoritads unga-
raisas sco la Rumenia e la Slovachia.
"L’OCAN garantescha nossa segirezza.
Ensemen cun l’UE è’la il pegn principal
per la segirezza da noss pajais". Lezza
decleraziun da l’anteriur cusseglier dals
chantuns major Otto Schoch (2) ex-
prima era la persvasiun dals politichers
ungarais responsabels.

(1) Dimitrije Djordjeviç  en: Die Habsburgermonarchie
1848-1918, tom 3, Die Völker des Reiches, Vienna
(Verlag der Österreichischen Akademie der Wissen-
schaften) 1980, pp. 744-746

(2) Facts, revista emnila, Turitg, 1. d’avrigl 1999, p. 36

Destabiliseschan ils fugitivs cosovars l’entira regiun? LQ

Voluntaris gidan a rumir 
La Caritas tscherca persunas ch’ein promtas da segidar vid donns da lavinas

■ (hh) Igl Agid per famiglias purilas
dalla muntogna dalla Caritas Svizra
tscherca urgentamein gruppas da vo-
luntari(a)s ch’ein promtas da segidar
vid la rumida dallas restonzas dallas
lavinas dil fevrer vargau. Differentas
vischnauncas ein gia seviultas tier la
Caritas ed han supplicau per agid.
Entochen ussa han ins gia saviu plaz-
zar rodund 500 persunas ch’ein s’an-
nunziadas per in engaschi concret. La
Caritas Svizra coordinescha igl agid per
las unfrendas dallas lavinas ella Svizra
centrala ed ils cantuns S. Gagl, Glaruna
e Grischun. Ella presta agid finanzial leu
nua ch’ils donns ein buca cuvretgs da
subvenziuns e prestaziuns d’assicuranza.
Aschia sustegnan las segiradas per exem-
pel buca dapertut las lavurs da rumida.
Gestamein quellas lavurs ein cumbina-
das per part cun gronds cuosts. Diffe-
rentas vischnauncas pertuccadas fetg
dalla situaziun extraordinaria dil fevrer
ein per quei motiv buca mo dependen-
tas d’emprests senza tscheins, mobein
era dil grond agid da voluntaris. Ento-
chen ussa ein gia pliras gruppas s’an-
nunziadas – en tut rodund 500 volun-
tari(a)s – ch’ein promtas da metter en
uorden il terren agricol. Quellas persu-

nas ein gia vegnids destinadas per enga-
schis concrets.

Sustegn a famiglias purilas
dalla muntogna

La Caritas Svizra tscherca era persunas
singulas ch’ein promtas da segidar du-
ront in’jamna sin in bein puril. Ils vo-
luntaris vegnan engaschai leu nua ch’ina
famiglia purila dallas muntognas savess
buca realisar in project da construcziun
ni sanaziun senza agid d’ordeifer. Du-
ront quei engaschi habiteschan las gi-
dontras ed ils gidonters  tier ina famiglia
da purs ellas muntognas svizras e gidan a
realisar leu differents projects sut la di-
recziun da persunas cumpetentas. Ins
giavischa glieud ch’ei promta da segidar
e che schazegia la cameradaria. Expe-
rienza manuala speciala ei buca necessa-
ria. Las vegliadetgna minimala munta a
18 onns. Dimora e proviantaziun vegn
procurau entras la famiglia corrispun-
denta. Ils cuosts da viadi surpren la Ca-
ritas Svizra. In engaschi voluntari vegn
era renconuschius sco praticum social.
Donaziuns en favur digl Agid per famiglias purilas
ella muntogna san vegnir fatgas sin PC-Conto 60-
7000-4. Ulteriuras informaziuns: Freiwilligeneinsätze
im Berggebiet, Caritas Schweiz, Löwenstrasse 3, 6002
Luzern. Tel. 041/419 22 22.

Ils donns caschunai dallas
lavinas il fevrer 1999 ein en
differentas regiuns conside-
rabels. Perquei tscherca la
Caritas Svizra persunas
ch’ein promtas da gidar 
a rumir las restonzas. LQ

Critica davart
ils novs pesticids

(cc) Visavi cusseglier federal Pascal
Couchepin prenda la regenza posi-
ziun davart ils sboz per ina nova or-
dinaziun davart pesticids e per mida-
das da l’ordinaziun davart ils tissis.
La finamira da las novaziuns è da
sbassar ils custs da producziun per
l’agricultura svizra cun abrogar il
sforz da duvrar exclusivamain pesti-
cids admess en Svizra. La regenza ex-
plitgescha che quai pussibilitass a
l’agricultura d’importar products da
tissi e che tals pericliteschan l’am-
bient tras guntgir disposiziuns essen-
zialas da protecziun. Ins na po betg
acceptar ina reducziun dal nivel da
protecziun en la dimensiun previsa.
Ultra da quai cumpiglia l’avertura da
la Svizra per imports parallels il pri-
vel ch’i dettia in commerzi cun pro-
ducts favuraivels. Perquai che tut ils
pesticids cuntegnan substanzas che
pericliteschan la sanadad e che tu-
tgan per gronda part ad ina classa da
tissi pretenda la regenza ina permis-
siun generala da commerzi che sa
basa sin la lescha da tissi per il com-
merzi cun pesticids esters, analog als
products svizzers.

